
iskt lið úr Tvøroyrar Fimleika­
felagi í Grand Prix-kappingum 
kring landið og vann eisini 
heiðursmerkir. 

Virksemið datt síðan niður­
fyri og felagið lá stilt í eini tvey 
ár. Hetta sama tíðarskeiðið 
misti felagið eisini limaskapin 
í Føroya Fimleikasambandi.

Felagið er tó so við og við 
ressast aftur, og nú er dreym­
urin at lyfta felagið upp á eitt 
nýtt støði. 

- Tað er fólkið, sum er alfa 
omega, heldur Estrid.

- Tað krevur støðugar venj­
arar, sum vilja menna felagið, 
sigur hon og endurtekur, at 
umstøðurnar eisini mugu betr­
ast.

Tað er eisini eftir øllum at 

døma nakað at byggja uppá í 
felagnum, tí í fjør vóru ungir 
fimleikarar úr Tvøroyrar Fim­
leikafelagi til tvær kappingar 
í Fimi í Havn, og har vunnu 
teir ávikavist 16 og útvið 40 
heiðursmerkir. Hesi heiðurs­
merkini vórðu vunnin í 
trampolin, gólvi, lopi, gentum á 
bita og dreingjum í ringum.

Felagið hevur eisini eitt lið 
fyri cheerleadarar, og hetta 
gongur eisini væl.

Nýtt stig
Fyri at royna nakað nýtt og 
at taka eitt fet rætta vegin, so 
hevur Tvøroyrar Fimleikafelag 
í ár á fyrsta sinni valt at melda 
seg til Fimleikafagnaðin í Norð­
urlandahúsinum, har fimleika­

feløgini við einum stórum 
skarða av sínum limum kapp­
ast hvør ímóti øðrum í einari 
stórari framførslu.

Tað var forkvinnan í Tvør­
oyrar Fimleikafelagi, Sára Ol­
sen, sum tók avgerðina um at 
melda felagið til, og tað hevur 
verið ein størri fyriskipan, ið 
hevur verið í gongd.

Tvøroyrar Fimleikafelag 
hevur umleið 55 íðkarar við 
í framførsluni, og tær, sum 
hava staðið á odda fyri at fáa 
alt at rigga, hava verið Estrid J. 
Kristensen, Teresa Magnussen, 
Miriam við Reiðlið Nielsen, 
Jórun Kristensen, Sára Olsen, 
Eva Berg, Vígdis Enni, Rakul 
Túná Rúnadóttir, Petra av 
Rana, Britt Michelsen, Sissal 

Nolsøe, Sára Maria Johansen, 
Anna Óladóttir, Maria Ander­
sen og Hanna Petersen. Eisini 
Óðinn K. Johansen hevur 
verið teimum til hjálpar og 
lagt nakrar smálutir inn í fram­
førsluna.

- Vit fara ikki við fyri at 
vinna, sigur Miriam við Reiðlið 
Nielsen.

- Fimleikararnir hava hugn­
að sær við hesum, leggur hon 
afturat.

Tað hómast eisini eitt signal­
virði í tilmeldingini hjá Tvør­
oyrar Fimleikafelagi.

- Hetta er avgjørt eitt fet 
rætta vegin, sigur Estrid. 

- Fimleikafagnaðurin er jú 
eisini fyri breiddina, so har 
nýtast vit ikki at smæðast 
burtur. Tað er eisini umráðandi 
at vísa okkara felag fram og 
ikki minst at geva okkara fim­
leikarum okkurt annað enn 
bara fimleikaframsýningina at 
gleða seg til, sigur Estrid víðari.

- Vit hava verið í okkara 
egnu bløðru, og nú fara vit við í 
fimleikafagnaðin fyri at bresta 
hesa bløðruna, leggur hon at 
enda afturat.

- Tað var ordiliga spennandi 
at vera við. Vit hava hugn­
að okkum, og øll eru glað. 
Børnini hildu tað vera 
ordiliga stuttligt og spenn­
andi. Fleiri hava longu nú 
sagt, at tey vilja vera við 
aftur næstuferð, og onkur, 
sum hevur verið og hugt, 
hava sagt, at tey vilja vera 
við næstuferð.

Soleiðis sigur Estrid J. 
Kristensen, ein av venjarun­
um hjá Tvøroyrar Fimleika­
felagi, eftir Fimleikafagn­
aðin í gjár.

- Viðmerkingarnar, vit 
hava við okkum frá áskoðar­
um, øðrum fimleikarum og 
dómarum, er at tey øll sóu 
gleðina lýsa í andlitinum á 
børnunum, og at vit høvdu 
eina veitslu á gólvinum. Vit 
koma suður aftur full av 
inntrykkum, inspiratión og 
gå-på-mod. Tað var læruríkt 
fyri okkum øll, bæði fimleik­
arar, venjarar, leiðarar og 
foreldur, sigur hon.

Tað var fimleikafelagið 
Støkk í Runavík, sum vann 
Fimleikafagnaðin 2020. Tað 
kunngjørdi dómsnevndin 
eftir síðstu sýningina 
sunnukvøldið.

- Vinnarin hesaferð tók 
okkum á eina ferð, har vit 
altíð vistu hvar vit vóru. 

Vit mistu ongantíð søgu­
gongdina, og blivu vit leidd 
við góðum og avbjóðandi 
rørslum til tónleik og ljós 
og skiftandi umhvørvi, frá 
havsins botni og upp, segði 
dómsnevndin í grundgev­
ingini.

Ætla sær við 
aftur næstuferð

Støkk vann

Tað er góð undirtøka fyri fimleikinum á Tvøroyri


